
Tərkibində müxtəlif növ mikrobların qarışığı olan materialdan mikroorqanizmlərin (bakteriyaların) təmiz kulturasının alınması müxtəlif məqsədlər üçün aparılan (xəstəliklərin diaqnozunu qoymaq,xarici mühitin mikroblarla çirklənməsini təyin etmək və s.məqsədlə) hər hansı mikrobioloji tədqiqatın əsas mərhələlərindən biridir.Təmiz kultura almaq üçün bərk qidalı mühitlərin səthində bakteriya hüceyrələrinin bir-birindən mexaniki yolla ayrılmasına əsaslanan üsullardan istifadə edirlər.
Ən köhnə üsul Kox üsuludur.Bu üsul müayinə olunan materialın natrium-xloridin steril izotonik məhlulunda bir sıra durulaşmalarını hazırlamaqdan və hər bir durulaşmadan bir damcı (ilgək),içərisində əridilmiş və 40 0C –yə qədər soyudulmuş aqar olan sınaq borularına daxil etməkdən ibarətdir.Hər bir sınaq şüşəsinin içərisindəkini diqqətlə qarışdırdıqdan sonra,ayrı-ayrı steril Petri kasalarına boşaldırlar.
Hazırda Driqalski üsulundan istifadə edirlər,Driqalski üsulunda materialı ilgəklə və ya pipetka ilə Petri kasasındakı aqarın üstünə qoyurlar və steril şpatellə aqarın səthinə bərabər yayırlar.Sonra həmin şpateli (alov üzərinə yandırmadan və heç yerə toxunmadan) ikinci və üçüncü kasalardakı aqarın səthinə sürtməklə onun üzərində qalmış materialı həmin mühitlərə yayırlar.
Bəzi hallarda materialı bakterioloji ilgəklə əkirlər.Bunun üçün kasanın yuxarı hissəsində aqarın səthində kiçik bir sahədə ilgəklə qalın ştrixlər çəkirlər.Bununla ilgəyi artıq materialdan azad edirlər,sonra mühitin qalan sahəsini həmin ilgəklə paralel ştrixlər şəklində əkirlər.
Göstərilən hər bir üsulda bakteriya hüceyrələrini bir-birindən ayırırlar və inkubasiya edildikdən sonra onlar təcrid olunmuş koloniyalar əmələ gətirir.
Birinci gün.Müayinə olunan materialı sınaq şüşəsində natrium-xloridin izotonik məhlulu ilə durulaşdırırlar.Hazırlanmış durulaşmadan bir ilgək götürüb Petri kasasında olan ət-pepton aqarının səthinə qoyurlar və steril şpatellə onu mühitin səthinin bir hissəsinə diqqətlə yayırlar.Sonra şpatelin üstünə qalan materialı həmin şpatellə mühitin səthinin qalan hissəsinə sürtürlər və şpateli kasadan çıxarıb dezinfeksiyaedici məhlula salırlar.
Əkilən kasaları,dibi yuxarı olmaq şərtilə çevirirlər,üstünə yazırlar və 18-24 saat müddətinə 37 oC temperaturda termostata qoyurlar.
Ikinci gün.Kasaları termostatdan götürüb baxırlar və təcrid olunmuş (tək-tək bitmiş) koloniyaları öyrənirlər.Bu zaman koloniyaların formasına,böyüklüyünə,konsistensiyasına fikir verirlər.Hüceyrələrin morfoloji və tinktorial xassələrini müəyyən etmək üçün tədqiq olunan koloniyanın bir hissəsindən yaxma hazırlayıb Qram üsulu ilə boyayırlar və mikroskopla baxırlar.
Təmiz kulturanın alınması və toplanması üçün təcrid olunmuş bir koloniyadan və ya bir neçə müxtəlif koloniyalardan ilgəklə götürüb içərisində,çəp vəziyyətdə,ət-pepton aqarı yaxud hər hansı başqa bir qidalı mühit olan ayrı-ayrı sınaq şüşələrinə əkirlər.Bunun üçün koloniyanın mühitin səthində qalmış hissəsini elə götürürlərki,onun ətrafında olan koloniyara ilgək toxunmasın.
Üçüncü gün.Alınmış təmiz kulturanın xarakterini qeyd edirlər.Onun eynicinsli olmasını yoxlamaq üçün yaxma hazırlayırlar,boyayırlar və mikroskopun altında baxırlar.Yaxmada eynicinsli mikrob hüceyrələri müşahidə olunduqda alınmış kultura təmiz hesab edilir.

